
కాశీమజిలీ కథలు - తొమ్మిదవ భాగము







తురా? పద పద వా డెక్కడ నున్నవాఁడో చూపుమని కసరుచు నశోకవతితోఁ గూడ కూఁతు నంతఃపురమున కరిగినది.

అంతకుమున్ను రాజవాహనుఁడు కల్పలత వలన జయపురవృత్తాంత మంతయు వినియున్న కతంబునఁ నందుఁబోవుటకై తొందరపడుచు వీరవేషము ధరించి పయనమున కెదురుచూచుచుండ మీరొక్కరుఁ బోవలదు. చతురంగబలంబులు సహాయ మిప్పింతు. సేనాధిపతులై యరుఁగుడని బ్రతిమాలుకొనుచుఁ గల్పలత నిలువఁ పెట్టినది.

అంతలో రాజపత్ని యక్కడకుఁ బోయి వానిం జూచినది. రెప్పపాటులేక వాని సోయగము విమర్శించినది. తదీయ తేజో విశేషమున కాశ్చర్యమందుచు నశోకవతీ! ఈతఁడే రాజకుమారుండు? వీని నెక్కడ తెచ్చితివి? అని యడిగిన నది అమ్మా! యీతఁడు నిజముగా జయంతుడే అని యతని వృత్తాంతము సంక్షేపముగాఁ గొంత కొంత వివరించి యిప్పు డితఁ డొంటిగాఁ శత్రువులతోఁ బోర జయపురంబున కరుగుచుండ సహాయ మిప్పింతు నాగుమని నీ కూఁతురు పట్టుపట్టుచున్నది తరువాయి కృత్యము నీవే యాలోచింపుమని చెప్పినది.

ఆమె వెనుకటిమాటలన్నియు మఱచినది. సరి సరి. అతండొక్కడు బోవ నేల? ఱేనితోఁ జెప్పి చతురంగబలముల సహాయ మిప్పించెద. సంబంధము గలియనే కలసినది. ఉండు మనుము అని పలుకుచు నప్పుడే పతియొద్దకుఁబోయి యాయనతో రెండుగడియలు మచ్చటించి యప్పుడే యతనిచేతఁ జతురంగబలముల ముహూర్తకాలములోఁ గోట ముంగిటకు రప్పించునట్టు సైన్యాధిపతి కాజ్ఞాపత్రిక యంపించినది.

ఆ వార్తఁ దెలుపుటకై యామె పుత్రిక యంతఃపురమునకు వచ్చునప్పటికి మొగసాల రణభేరి మ్రోగుచుండెను. అల్లుని మామగారికి గనంబడి యరుగునట్లు రాజపత్ని పుత్రికాముఖంబున రాజవాహనునికిఁ దెలియఁజేసినది. అప్పుడు సైతము తనకుల మెట్టిదో యతం డెఱుంగఁడు. పత్నీప్రబోధింతుండై వీరపురుషవేషముతో రాజవాహనుండు పరిజనులు మార్గమెఱింగింప వసుపాలునొద్ద కరిగెను.

రాజు అల్లునికిఁ బదియడుగు లెదురువచ్చి తదీయతేజోవిశేషమున కచ్చెరువందుచు నమస్కరింపుచున్న యతనితో మఱేమియు ముచ్చటింపక దీవించుచు జాగరూకుండవై సంగరము గావింపుము. విజయ మందుదువుగాక. కోటవాకిటఁ జతురంగబలంబులు నిలిచియున్నవి. సర్వసేనాధిపత్యము వహించిపొమ్ము. అని పలుకుచు మొగసాలవరకుఁ దానుగూడ వచ్చి సమూహమునెల్ల అతని యధీనము గావించెను. భేరీభాంకారాదిమహారావంబులు భూనభోంతరాళంబులనిండ రాజవాహనుం డొకయాజానేయమైన హయంబెక్కి పెక్కండ్రు వీరభటులు చుట్టును తురఁగారూఢులై సేవింప జయపురంబు మీఁదికి దండును నడిపించెను.

అని యెఱింగించువఱకు గాలాతీతమైనది. తరువాయికథ పై మజిలీయం దిట్లు చెప్పఁదొడంగెను.

		 ఈ పేజీలో చివరి మార్పు 15 నవంబరు 2021న 06:45కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

